
லசஷ்மணபுரியிலே சர்வ கட்சி மகாநாடு ஒன்றை கூட்டி மேற்படி அறிக்கையைச் சமர்ப்பித்தார் மோதிலால் நேரு.

டொமினியன் அந்தஸ்தே இந்தியாவின் லட்சியம் என்ற அடிப்படையில் இந்த மகாநாடு கூட்டப்பட்டது. காங்கிரஸ் காரியதரிசி என்ற முறையில் இம்மகாநாட்டில் கலந்து கொண்டார் ஜவஹர்.

ஜமீன்தார்கள்! பெரிய பெரிய நிலப் பிரபுகள்! இவர்களுக்கெல்லாம் பாதுகாப்பு அளித்தது மோதிலால் நேருவின் திட்டம்

ஆக, அரசியல் கண்ணோட்டத்தில் பிற்போக்கு ! பொருளாதார சமூகக் கண்ணோட்டத்திலும் பிற்போக்கு.

இளம் ஜவஹரோ சோஷலிஸ்ட் பு ட் சி க் குத் துடிதுடித்துக் கொண்டிருப்பவர் பிரிட்டனுடன் எந்தவிதமான தொடர்பும் கூடாது; அறுத்து எறிய வேண்டும் என்ற நோக்கம் உடையவர். பரிபூரண சுதந்திரம் என்று முழங்குபவர். இத்தகைய ஒருவர் பெரிய நேருவின் திட்டத்தை எப்படி ஏற்றுக் கொள்வார் ?

எதிர்ப்பு எதிர்ப்பு வெகு தீவிரமாக எதிர்த்தார் ஜவஹர். பாரதத்தின் இளைஞர் கூட்டம் ஜவஹருக்குப் பக்கபலமாக நின்றது. வங்கத்தின் வாலிப சிங்கங்கள் சுபாஷ் போஸ் தலைமையில் ஜவஹரை ஆதரித்து நின்றனர்.

காங்கிரஸ் முதியோர் பலரும் நேருவை ஆதரித்தனர். இப்படியாகக் காங்கிரசுக்குள்ளே இரண்டு கட்சி. தந்தை கட்சி ஒன்று, மான் கட்சி மற்றொன்று. இந்த இரண்டு கட்சியினரும் தத்தம் கொள்கையை விடாப்பிடியாகப் பிடித்துக்கொண்டிருந்தனர்.

